
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

NEFT-GAZ TARMOG‘INI BOSHQARISH 
VA RIVOJLANTIRISH BO‘YICHA XORIJIY 
TAJRIBANI O‘RGANISH
Sultonova Shaxlo Akbarovna 
Mustaqil izlanuvchi, “O‘zbekneftgaz” AJ departamenti mutaxassisi

Annotatsiya. Ushbu tezisda neft-gaz tarmog‘ini boshqarish va rivojlantirish bo‘yicha AQSh, Kanada, 
Yaqin Sharq mamlakatlari, Norvegiya va Rossiya tajribasi qiyosiy tahlil qilingan. Davlat tomonidan tartibga 
solish, xususiy sektor ishtiroki, investitsiyalarni jalb etish, zamonaviy texnologiyalarni joriy etish va resurslardan 
oqilona foydalanish masalalari yoritilgan. Xorijiy tajribani O‘zbekiston sharoitiga moslashtirish orqali neft-gaz 
tarmog‘ini boshqarish samaradorligini oshirish imkoniyatlari ko‘rib chiqilgan.

Kalit so‘zlar: neft-gaz tarmog‘i, xorijiy tajriba, davlat boshqaruvi, davlat tomonidan tartibga solish, xususiy 
sektor, investitsiyalar, innovatsion texnologiyalar, resurslardan oqilona foydalanish, boshqaruv samaradorligi.

Abstract. This thesis presents a comparative analysis of international experience in managing and 
developing the oil and gas sector in the United States, Canada, Middle Eastern countries, Norway, and Russia. 
It examines government regulation, private sector participation, investment attraction, the introduction of 
modern technologies, and the efficient use of natural resources. The study explores opportunities to improve 
the management efficiency of Uzbekistan’s oil and gas sector by adapting relevant international practices to 
national conditions.

Keywords: oil and gas sector, international experience, public administration, government regulation, 
private sector, investment, innovative technologies, efficient resource utilization, management efficiency.

K I R I S H
Neft-gaz tarmog‘ini boshqarish va rivojlantirish bo‘yicha xorijiy tajribani hamda jahon neft-gaz bozoridagi 

yetakchi mamlakatlar duch kelayotgan asosiy muammolarni tahlil qilish mahalliy darajada ishlab chiqarish 
jarayonlarini yaxshilash uchun ushbu mamlakatlarning ilg‘or texnologiyalari va muvaffaqiyatli amaliyotlarini 
mamlakatimiz sharoitiga moslashtirish imkonini beradi. O‘zbekistonning neft-gaz sohasini boshqarish amaliyoti 
ayrim xorijiy mamlakatlarning boshqaruv yondashuvlaridan muayyan jihatlari bilan farqlanadi. Masalan, liberal 
yondashuvga ega mamlakatlarda xususiy kompaniyalar konlardan uglevodorodlarni mustaqil ravishda qazib 
olishlari mumkin, qazib olish jarayonida davlat bevosita ishtirok etmaydi yoki ishtirok darajasi juda past bo‘ladi [1].

Xususan, AQSh va Kanadada neft-gaz tarmog‘ini boshqarishda bozor mexanizmlari va xususiy sektor 
ishtiroki muhim o‘rin tutadi. AQShda neft-gaz sohasiga xorijiy investitsiyalar jalb etiladi, bunda ayrim investitsiya 
bitimlari milliy xavfsizlik va qonunchilik talablariga muvofiq nazorat qilinadi; geologiya-qidiruv ishlari va 
uglevodorodlarni qazib olish huquqlari tegishli litsenziyalash, ijara va ruxsat berish mexanizmlari orqali tartibga 
solinadi; samarali huquqiy tartibga solish ta’minlanadi; kompaniyalarning bozorga teng kirishini nazarda 
tutuvchi, monopol mavqeni suiiste’mol qilishni cheklashga qaratilgan monopoliyaga qarshi siyosat amalga 
oshiriladi. Bozorda minglab xususiy qazib oluvchi kompaniyalar faoliyat yuritmoqda, bunda kompaniyalar 
faoliyati tegishli soliqlar, royalti to‘lovlari va boshqa majburiy to‘lovlar orqali tartibga solinadi hamda ushbu 
to‘lovlar davlat daromadlarini shakllantirishga xizmat qiladi. Bu, o‘z navbatida, Rossiya va O‘zbekiston 
tajribasidan ayrim jihatlari bilan farq qiladi. Mazkur mamlakatlarda neft-gaz tarmog‘i strategik ahamiyatga ega 
bo‘lib, uni boshqarish va tartibga solishda davlat muhim o‘rin tutadi, qazib olish esa davlat tomonidan tartibga 
solinadi [1; 4].

Kanadada yer qa’ridan foydalanish resurslardan oqilona foydalanishni ta’minlash va zaxiralarning asossiz 
kamayishiga yo‘l qo‘ymaslik prinsiplari asosida milliy manfaatlarni hisobga olgan holda amalga oshiriladi. 
Mamlakatning ayrim hududlari va loyihalarida soliq imtiyozlari, royalti to‘lovlari hamda iqtisodiy rag‘batlantirish 
mexanizmlari qo‘llaniladi. Shuningdek, resurslardan samarali foydalanish va atrof-muhitni muhofaza qilish 
sohasida milliy manfaatlarni hisobga olgan holda ichki va xorijiy investitsiyalarni jalb etish rag‘batlantirilmoqda [4].

Yaqin Sharqning neft-gaz sanoati jahon iqtisodiyotiga katta ta’sir ko‘rsatdi. Saudiya Arabistoni, Quvayt, 
Eron va Iroq kabi mintaqa mamlakatlari dunyodagi eng yirik neft zaxiralariga ega bo‘lib, bu mamlakatlarga 

global neft narxlari va energetika siyosatiga sezilarli ta’sir ko‘rsatish imkonini bermoqda. Mintaqaning qator 
mamlakatlarida neft-gaz tarmog‘ini boshqarishda davlat kompaniyalari yetakchi o‘rin egallaydi. Shu bilan birga, 
xalqaro investitsiyaviy va texnologik hamkorlik mexanizmlaridan foydalaniladi. Yirik xalqaro investitsiyalar va 
texnologiyalarni jalb qilish, neft terminallari, neft quvurlari va qayta ishlash zavodlarini rivojlantirish, shuningdek, 
neft va gaz qazib olishning zamonaviy texnologiyalarini ishlab chiqish va amaliyotga joriy etish neft-gaz 
sektorini rivojlantirishning muhim omillari bo‘ldi. Keyingi yillarda Yaqin Sharq mamlakatlarida neft-gaz tarmog‘ini 
raqamlashtirish va avtomatlashtirish, shuningdek, qayta tiklanuvchi energiya manbalarini rivojlantirish bo‘yicha 
faol ishlar olib borilmoqda. Neft daromadlariga iqtisodiy bog‘liqlikni bosqichma-bosqich qisqartirish maqsadida 
iqtisodiyotni diversifikatsiya qilishga alohida e’tibor qaratilmoqda [3].

Neft-gaz tarmog‘i iqtisodiyotda muhim ahamiyatga ega bo‘lgan, ushbu sohani boshqarishda davlat va 
xususiy sektor ishtiroki uyg‘unlashgan Norvegiya tajribasi ham amaliy qiziqish uyg‘otmoqda. Energetika siyosati 
Norvegiya Energetika vazirligi tomonidan shakllantiriladi. Davlat neft-gaz qazib olish kompleksini rivojlantirish 
siyosatini amalga oshirmoqda, neft loyihalarida ishtirok etmoqda hamda resurslardan oqilona foydalanish ustidan 
nazoratni ta’minlamoqda. Mamlakatning neft-gaz sohasi yuqori texnologik salohiyatga ega. Norvegiya sohaning 
yetakchi xorijiy kompaniyalarini neft-gaz konlarini o‘zlashtirishga faol jalb qildi. Davlat ushbu kompaniyalar bilan 
hamkorlik doirasida texnologiyalar transferi, ilg‘or tajribani o‘zlashtirish va mahalliy mutaxassislarni tayyorlashni 
ustuvor yo‘nalish sifatida belgiladi. Shuningdek, mamlakat neft va gaz qazib olishning yangi texnologiyalarini, 
ayniqsa, Shimoliy dengizning chuqur suvli hududlaridagi murakkab sharoitlarga moslashtirish va rivojlantirishga 
e’tibor qaratmoqda. Innovatsion texnologiyalar va yondashuvlarni qo‘llash mamlakatga murakkab geologik va 
dengiz sharoitlarida joylashgan konlardan resurslarni samarali qazib olish imkonini berdi. Norvegiyada neft-gaz 
resurslarini boshqarish va ulardan olinadigan daromadlardan foydalanish mexanizmlari mamlakatning iqtisodiy 
barqarorligi hamda ijtimoiy taraqqiyotini ta’minlovchi muhim omillardan biri hisoblanadi [4].

Neft va gaz bozoridagi yirik ishtirokchilardan biri Rossiya bo‘lib, u neft va gaz zaxiralari hamda qazib olish 
hajmi bo‘yicha dunyodagi yetakchi mamlakatlardan biri hisoblanadi. Neft-gaz sanoati Rossiya federal budjeti 
daromadlarini shakllantirishda muhim o‘rin tutadi. Sohada qazib olish, qayta ishlash, infratuzilmani rivojlantirish 
va eksport bilan shug‘ullanuvchi davlat kompaniyalari yetakchilik qilmoqda. Global iqtisodiy va geosiyosiy 
sharoitdagi o‘zgarishlar ta’sirida Rossiyada mahalliy ishlab chiqarishni rivojlantirish, import o‘rnini bosuvchi 
mahsulotlar assortimentini kengaytirish hamda yuqori texnologiyali ishlab chiqarishni qo‘llab-quvvatlashga 
e’tibor kuchaygan. Yangi texnologiyalarni joriy etish, ilmiy-texnik salohiyatni oshirish, iqtisodiyotni diversifikatsiya 
qilish va infratuzilmani takomillashtirish tarmoqni rivojlantirishning muhim yo‘nalishlari sifatida belgilangan. 
Barqaror rivojlanish sohasidagi siyosat mamlakat hududlarining iqtisodiy, ekologik va ijtimoiy manfaatlarini 
uyg‘unlashtirish hamda yer qa’ri resurslaridan oqilona foydalanishni ta’minlashga yo‘naltirilgan [2].

X U L O S A
Shunday qilib, rivojlangan xorijiy mamlakatlar tajribasini o‘rganish shuni ko‘rsatadiki, neft-gaz sektorining 

samarali rivojlanishi milliy manfaatlarni hisobga oluvchi davlat boshqaruvi, texnika va texnologiyalarni muntazam 
takomillashtirish, iqtisodiy samaradorlikni oshirish, ekologik barqarorlikni ta’minlash hamda innovatsion 
yondashuvlarni joriy etish bilan uzviy bog‘liq. Xorijiy tajribani o‘rganish va uni mamlakatimiz sharoitiga 
moslashtirish O‘zbekiston Respublikasi neft-gaz sektorining samaradorligini oshirish imkonini beradi.

